
Ove godine se u izdanju Chandos Publishinga pojavila iznimno vrijedna knjiga koja na vrlo specifičan način 

(bar za balkanske pojmove) progovara o bibliotekarstvu i vezuje ga za ljudska prava. Iako se u Bosni i 

Hercegovini priča o ljudskim pravima proteže unazad petnaest godina i primarno vezuje za ostvarenje prava 

na život, prava na pravično suđenje, nediskriminaciju itd, a skoro bez iznimke polje ljudskih prava se veže za 

pravnu profesiju, ova knjiga nam nudi promišljanje ljudskih prava iz ugla bibliotečke profesije, te ohrabruje 

bibliotekare da se aktivno uključe u borbu za ostvarivanje prava u društvu baziranom na znanju.

Kako sama autorica kaže, cilj knjige je da podigne svijest o elementima Univerzalne deklaracije o ljudskim 

pravima (1948), koji se odnose na jezgrene vrijednosti bibliotečke struke, informacione etike i globalne 

informacione pravde, a sa ciljem poticanja bibliotekara da djeluju na lokalnom, nacionalnom i 

međunarodnom planu sa ciljem promoviranja i amelioracije društvenih problema. Također nudi primjere iz 

prakse koji se odnose na principe intelektualne slobode, kritičkog bibliotekarstva, borbe protiv neutralnosti 

biblioteke u odnosu na kulturna, politička i ekonomska dešavanja.

Knjiga je podijeljena u dva dijela sa pet poglavlja. 

Prvi dio, nazvan Retorika, istražuje ulogu bibliotekara i biblioteke u društvu, a sa ciljem pripreme čitaoca na 

uspostavu veze između biblioteke i informacione djelatnosti sa potrebom reagovanja na društvena pitanja. 

Također Toni Samek ispituje elemente Univerzalne deklaracije o ljudskim pravima u bibliotečkom kontekstu, 

sa posebnim osvrtom na poštovanje digniteta osobe, povjerljivost, jednake mogućnosti, privatnost, 

nečovječni tretman, pravo na imovinu, slobodu mišljenja, mirnog okupljanja, obrazovanje, prava na učešće u 

kulturnom životu zajednice, itd. 

Drugi dio, pod naslovom Realnost, daje praktične strategije za društveno djelovanje. Sastavljen je po 

principu leksikona, dajući prvo pojam i njegovu definiciju, potom primjere društvene akcije po definiranom 

pojmu. Tako, na primjer, pod odrednicom Nenansilna direktna akcija, pored definicije Toni Samek opisuje 

učešće bibliotekara u mirnim protestima protiv rata u Vijetnamu; pod odrednicom Revitalizacija navodi 

djelovanje Andrasa Riedlmyera 1995. godine na opštoj konferenciji IFLA-e u pitanju obnavljanja uništene 

baštine u Bosni i Hercegovini. Pored ovih praktičnih strategija, Toni Samek nudi i više od stotinu specijalnih 

oblika društvenog angažmana – od pristupa informacijama (Access to Information) do prava žena (Women's 

Rights).

Toni Samek je profesorica bibliotekarstva na Školi bibliotečkih i informacionih studija na Univerzitetu u 

Alberti, Kanada, i ovogodišnja je dobitnica Library Journal Teaching Award.

